
АГРОӨНЕРКӘСІПТІК КЕШЕН ДАМУЫН БОЛЖАМДАУ ЖӘНЕ ЖОСПАРЛАУ

Агроөнеркәсіптік кешен – ауыл шаруашылығы шикізатынан дайын өнім өндірісін тікелей қамтамасыз ететін өзара байланысты салалардың жиынтығы.Ауыл шаруашылығы өнімін өңдейтін өнеркәсіп пен ауыл шаруашылығының арасында тікелей байланысАӨК болып табылады.
«Агроөнеркәсіптік кешен» ұғымы ХХ ғасырдың 70-жылдары отандық ғылымда пайда болып, ғылыми және тәжірибелік қолданысқа енді. Бұл кезеңде отандық ғылымда ауыл шаруашылығы аралас салалармен қатар зерттеле бастады. АӨК – салалардың тұтастай кешенінен тұратын күрделі әлеуметтік-экономикалық жүйе. Оның құрамына жан-жақты әрі күрделі қажеттіліктер мен мүдделерге ие кәсіпорындар, агроқұрылымдар, мекемелер кіреді [1,48б.]. 
Ұлттық экономиканың өзге салаларына қарағанда, АӨК жер, өсімдік және мал шаруашылығы, су және басқада буындарда негіз болатын күрделі биотехнико, технологиялық жүйе болып табылады. Өңдеу үрдісінде әлеуметтік-экономикалық және жасанды немесе табиғи үрдістер шатысып жатады. Шаруашылық тетіктер әртүрлі табиғи климаттық жағдайларда орналасқан өндірістік бірліктердің шаруашылық тәуелсіздігін қамтамасыз етуі тиіс. 
АӨК – тәуекелмен байланысты биожүйелер қызметтері мен өндіріске қатысушылардың табиғатпен өзара байланысының үйлесімділігін қамтамасыз ететін механизм. АӨК құрылымын шетел эконмистері негізінен функционалдық байланыс қағидаттарына, яғни матералды-заттай ресурстар, қызметтер мен ақпарат ағымдарына байланысты анықтаған [2,28б.].
К.А. Берденова, С.И. Иманбердиеваның “Аграрная политика тоталитарного государства как фактор кризисного состояния сельского хозяйства Казахстана” зерттеу еңбегінде аграрлық салада орын алған тоқыраудың себептерін авторлар ауыл шаруашылығы саласындағы меншіктің басымдығы, аграрлық теория мен тәжірибенің алшақтығынан деп түсіндіреді. 
Ауыл шаруашылығын басқару әкімшіл-әміршіләдіспен ұйымдастырылып, мемлекеттік органдардың біржақты үстемдігіне негізделетін болса, аграрлық салада нарықтық механизм қажет еместігін көрсетті. Алайда авторлардың зерттеуі тоталитарлық жүйе кезеңіндегі аграрлық өндірістегі мәселелер туралы толық ашу жеткіліксіз деңгейде екендігін көрсетті [3,27б.]. 
АӨК – ауылшаруашылығының ақырғы өнімінің ұдайы өндірісін қамтамасыз ететін өзара байланысты салалардың жиынтығы. Агроөнеркәсіптік кешеннің негізгі мақсаты - халықты азык-түлікпен, ал өнеркәсіпті қажетті шикізатпен қамтамасыз ету болып табылады. Ауыл шаруашылығының даму деңгейі елдің экономикалық қауіпсіздігін анықтайтыны белгілі. АӨК құрамында үш негізгі буын бар: ауыл шаруашылығы үшін өндіріс құралдарын шығаратын және соған сәйкес қызмет көрсететін қор құраушы салалар; ауыл шаруашылығы (өсімдік және мал шаруашылығы); дайындау, сақтау, ауыл шаруашылығы шикізаттарын өңдеу және АӨК соңғы өнімдерін өткізуін қамтамасыз ететін салалар мен өндірістің жиынтығы. 
Бұл үш буын ауыл шаруашылығы өнімін халық тұтынатын тауарларға айналдырады. Алғашқы буынның салалары АӨК-ге құрал-жабдық, ауыл шаруашылығы машиналарын жеткізе отырып, оның интенсивтендірілуінің жалпы деңгейін анықтайды. Бұл буынға трактор және ауыл шаруашылығы машиналарын жасау, минералдық тыңайтқыштар және өсімдік пен малды қорғаудың химиялық құралдары, микробиология, ауылдық құрылыс, өндірістік мал азығын өндіру және, сондай–ақ суландыру құрылысы сынды қорды қажет ететін салалар жатады. 
АӨК-ні салаларының әлемдік рынокта бәсекелестік қабілетіне байланысты және олардың бәсекелестік әлеуетін кеңейту мүмкіндігіне қарай АӨК-нің барлық салаларын үш негізгі топтарға бөлуге болады:бірінші топ – азық-түлікті шетке шығаруға бағдарланған және тамақ өнімдерін сыртқы рынокта сату үшін өндіретін салалар;екінші топ - әлемдік рынокқа өнімдердің бәсекеге қабілетті түрлерін өндіру үшін, тиісінше, өндірістік және ғылыми-техникалық әлеуеті бар салалар;үшінші топ – негізінен халықтың қажеттілігін қамтамасыз ету және ішкі рынок сұранымын қанағаттандыру үшін азық-түлік тауарларын өндіруге бағдарланған салалар;
Агроөнеркәсіп кешенді қалыптастыру агроөнеркәсіп интеграциясына негізделеді. Агроөнеркәсіп кешен өзінде үш сфераны біріктіреді:ауыл шаруашылығына өндіріс құралдарын жеткізетін, сондай-ақ ауыл шаруашылығына өндірістік-техникалық қызмет көрсетумен шұғылданатын өнеркәсіп салалары; ауыл және орман шаруашылықтары; ауыл шаруашылығы өнімдерін тұтынушыларға (дайындау, қайта өңдеу, сақтау, көлікпен тасымалдау, тарату) дейін жеткізумен шұғылданатын салалар.
Агроөнеркәсіп кешен қызметінің мақсаты азық-түлікпен және ауыл шаруашылығы шикізаттарымен қоғамдық қажеттіліктерді қанағаттандырудан тұрады. Агроөнеркәсіп кешенін басқарудың аймақтық органдары өз территориясы шеңберінде даму мәселелерін шешеді, басқаруда экономикалық болжамдау ерекше рөл атқарады. Ауыл шаруашылығы өндірісіне тән ерекшеліктер мыналар болып табылады:меншік формасының көп түрлілігі;ауыл шаруашылығы өндірісінің науқаншылдығы;табиғи-климаттық жағдайдың әсері.
Агроөнеркәсіп кешен дамуында негізделген аграрлық саясат үлкен роль атқарады. Аграрлық саясат агроөнеркәсіп кешенін тұрақты дамытуды қамтамасыз етуге және келеңсіз тенденцияларды жоюға, тамақ азық-түліктерінің өзін-өзі қамтамасыз ету деңгейін арттыруға, ауыл шаруашылығы өнімдері экспортын ұлғайтуға және азық-түлік қауіпсіздігін нығайтуға бағытталған аграрлық реформаларды жүргізуді болжамдайды. Алға қойылған мақсаттардың жетістіктері агроөнеркәсіп кешенінің барлық сфераларында жеке меншік қарым-қатынастарының жүйелі реформаларын және қайта құруды кешенді жүргізу жолдарымен қарастырылады.
Агроөнеркәсіп кешенін дамытуды болжамдау мен жоспарлаудың басты міндеттері агроөнеркәсіп кешеннің ақырғы өнімдері көлемінің максимизациялануы және өнім өндіру көлемі мен құрылымының оған қажеттілік көлемі мен құрылымына жақындауы болып табылады. Агроөнеркәсіп кешеннің ақырғы өнімдері құрамына тұрғындардың жеке қажеттілігінде тұтынылған, агроөнеркәсіп кешенге кірмейтін салалардағы өндірістік тұтынулар, артық өнімдердің өсуі, резервтер, экспорт кіреді. Өнімдер тұтынушыларға айналым сферасы арқылы түседі: мемлекеттік және кооперативтік сауда, қоғамдық тамақтандыру жүйесі, колхоз базары. Өнімдердің бір бөлігі айналым сферасын алмастыратын тікелей жеке қосалқы шаруашылықты жүргізетін отбасылар арқылы тұтынылады.  
Агроөнеркәсіп кешен дамуын болжамдау және жоспарлау ақырғы өнімдер өндірісі жөніндегі технологиялық өзара байланыстан шығып анықталған шағын кешендер бойынша жүзеге асырылады. Төмендегі шағын кешендерді бөліп алуға болады: астық өнімдері, картоп өнімдері, ет, сүт және т.б.Агроөнеркәсіп кешен дамуын болжамдау мен жоспарлаудың әрекет етуші тәжірибесінде экстраполяция әдістері, нормативті, баланстық және бағдарламалық-мақсаттық әдістер кеңінен қолданылады.  Ауыл шаруашылығы өндірісі ерекшеліктерін ескеретін эксперттік бағалау әдістері ерекше орын алады.
Ауыл шаруашылығы өнімдерінің өндірісі өңделетін жер мен мал басының өсуі есебінен ұлғаюы – экстенсивті деп аталады. Өндірістің өсуін жерді, техниканы, тыңайтқыштарды тиімді пайдаланып, ауыл шаруашылығы ғалымдарының жаңа жетістіктерін қолдана отырып қамтамасыз етуге болады. Бұл - ауыл шаруашылығын дамытудың интенсивті жолы. Қазіргі уақытта негізінен итенсивті жол басым болуы қажет.Ауыл шаруашылығы шикізаттарын дайындау, тасымалдау, сақтау және өңдеуді қамтамасыз ететін салалар мен өндірістік жиынтықтар соңғы буынға жатады. Кейде бірқатар мамандар дайындау, тасымалдау және сақтауды өндірістік инфрақұрылымның салалары ретінде қарастырып жүр. Соңғы өнімнің көп түрлерін шығару үрдісі үшінші буынның салаларында аяқталады. Буын ауыл шаруашылығы өнімдерін қайта өңдеу және соңғы өнім жасап тұтынуға даярлайды, сонымен бірге соңғы өнімді өткізуді жүзеге асырады.Сонымен, АӨК-нің экономикалық жүйесі өзара ретпен байланысатын салаларды қосады. Әрбір сала мен орта бірегей агроөнеркәсіптік өндірісте арнайы анықталған қызметін атқарады. Сондай-ақ, әрбір буын келесі буын өнімінің тұтынушысы болып табылады [4,12б.].
Бұл аграрлық секторды нарық жағдайына бейімдеу тәжірибесін ескере отырып келесідей тұжырымдар жасауға мүмкіндік береді:аграрлық сектордың өндірістік-әлеуметтік ерекшелігін ескерместен онда нарықтық тетіктерді "таза" күйінде пайдалану салада өндірістік әлеуетті қолдану тиімділігінің төмендеуін және әлеуметтік мәселелердің шиеленісуін тудырады;аграрлық сектор нарықтық өзін-өзі реттеудің "бастапқы алаңы" ретінде дамуы үшін мемлекеттік реттеу мен қолдаудың ерекше саясаты енгізілетін экономиканың бірден-бір саласы болуы керек, оның мәні – экономикалык құралдарды өзара байланысқан жүйе ретінде пайдалану. Дәлірек айтқанда, кеңінен етек алған ескі тәжірибені, яғни алдымен ауылдың бар өнімін, пайдасын алып қойып, соңынан дотация, қарыздарын өтеуге көмек түрінде біртіндеп қайтарудан арылу қажет болды; бағдарламалар мен шараларға, халықты әлеуметтік қорғауды қамтамасыз етуге және басқа мақсаттарға берілетін нысаналы мемлекеттік қаржылық көмектің нысаны ретінде бюджеттік қаржыландырудың келесідей нысандары қолданылады: демеуқаржы (дотация), субвенциялар, субсидиялар. 
Аграрлық экономиканың негізгі мақсаттарының бірі АӨК экономикалық тиімділігін анықтау. АӨК-де экономикалық тиімділікті анықтау үшін «соңғы өнім» термині үлкен мәнге ие. Бұл термин барлық өндірістік кешен салалары үшін жалпы сипатқа ие, құндық көрінісінде кешеннің жалпы өнімінің мәнін береді.АӨК-нің қайта өңдеу саласының соңғы өнім құынын есептегенде өңдеуге кеткен ауыл шаруашылығы шикізат құны есепке алынбайды. АӨК өнімі технологиялық циклдің барлық фазаларында жасалуы мүмкін. Мысалы, өсімдік шаруашылығының өнімі шикізат күйінде (бидай, жеміс-жидек тұқымдары және т.б.), бірінші өңдеуден соң (құрама жем) немесе мал азықтық жемнен қайта өңделуге жіберілгенде өндірілуі мүмкін. 
АӨК экономикалық тиімділігімен қатар әлеуметтік тиімділік мәні де пайдаланылады. АӨК салаларының барлық кәсіпорындарының ауылды мекендерде орналасқандығынан жергілікті ауданның жұмысбастылық деңгейінің негізгі көрсеткіші бола алады.Жер ресурстарына бай Қазақстанның ауыл шаруашылығы өндірісін дамыту жағынан ұзақ мерзімді салыстырмалы басымдығы бар. Ауылдық жерлерде ел халқының көптегені тұратынын ескере отырып аграрлық саланы дамыту ауылда тұратын халықтың өмір сапасын арттырудың шешуші факторы болары түсінікті [5,81б.].
Тұрақты даму стратегиясын әзірлеу экономика, экология және әлеуметтік салалардағы жоспарлар, болжамдар мен бағдарламаларды үйлестіруге бағыттталуы тиіс.Елімізде жүргізіліп жатқан аграрлық саясат шеңберінде АӨК дамытуда келесідей міндеттер қойылған: агроөнеркәсіптік өндірісті дамытуды жандандыру;елдің азық-түлік қауіпсіздігін қамтамасыз ету;ауыл шаруашылық өнім, шикізат және азық-түліктің нарықтарын қалыптастыру және реттеу;халықты азық-түлікпен қамтамасыз етуді жақсарту;ауыл шаруашылығы мен экономиканың басқа салалары арасында экономикалық паритетті қолдау;
АӨК-ін мемлекеттік қолдау шектеулі екенін және ДСҰ ережелерімен қатаң реттелетінін ескере отырып, азық-түлік рыноктарының жасырын формаларын қолдауды дамыту мен реттеуге маңызды орын беру керек. Әсіресе, көтерме сауда инфрақұрылымдары мен азық-түлік рыногын дамытуға ерекше көңіл бөлінуі тиіс. Олардың даму деңгейінен, көп жағдайда, отандық азық-түліктердің ішкі және сыртқы рыноктардағы бәсекелестік қабілеті байланысты болатын белгілі.
Қазақстанның ДСҰ-ға кіруіндегі мүмкін болатын артықшылықтары АӨК үшін мына төмендегідей деп атап көрсету керек:экспорттық әлеуетті дамыту және әлемдік рыноктарға шығу;тасымалдау шығындарын ескере отырып біздің елдің географиялық орналасуын пайдалану;банк саласында бәсекелестік орта құру;халықаралық еңбектің бөлінуінде қатынасу және әлемдік рынокта кемсітушілікті болдырмау.Жағымсыз факторларды болдырмау және ауыл шаруашылығы өнімдерінің, шикізаттар мен азық-түліктердің сыртқы экономикалық қатынастарды ырықтандыру жағдайында бәсекелестік қабілетін жоғарылату үшін көтерме сауда жүйесін, осы сферадағы шығындарды төмендету мақсатында жаңғырту керек. Агроөнеркәсіптік кешеннің дамуын болжамдау және жоспарлау кезінде экономикалық және табиғи-биологиялық процестердің өзара әрекеттесуінен шығару керек.
Қорыта айтқанда, нарық талаптарына сай ауыл шаруашылығында өндірілген өнім, шикізаттарды өңдеу мен қайта өңдеу, инновациялық жаңалықтар мен оған байланысты іс-шаралар жүргізу, өндіріс кешенін тұрақты қалыптастыру арқылы АӨК-ге қарасты барлық өндіріс салаларын дамытып экономикалық өсуді ұтымды көтеруге мүмкіндіктер бар екенін байқаймыз.

